
 

Rapport dalla sessiun dil cussegl da vischnaunca dils 27-03-2023 
 
Tractanda 1 Approbaziun dil protocol dalla sessiun dils 14-11-2022 

 

Il protocol dalla sessiun dils 14 da november 2022 vegn approbaus cun engraziament. 

  

 Tractanda 2  Lescha davart la protecziun dalla populaziun 

 

La protecziun dalla populaziun ha igl intent da proteger la populaziun e sia basa da viver en 

situaziuns specialas ed extraordinarias. La protecziun dalla populaziun gida a limitar donns en 

cass d'eveniments ed a dumignar ils donns suenter in eveniment. La vischnaunca da Trun ha 

tochen oz negina lescha davart la protecziun dalla populaziun. El rom dall’elaboraziun 

dall’analisa da prighel per la vischnaunca da Trun ei vegniu decidiu da luvrar ora ina lescha 

che regla igl agir en situaziuns specialas ed extraordinarias. Il sboz dalla lescha ch’il cussegl 

da vischnaunca ha retschiert ei staus en consultaziun tier igl uffeci da militar e protecziun civila 

e tier igl uffeci d’uaul e prighels dalla natira. Ils dus uffecis han anflau il sboz dalla lescha per 

sufficients e dau glisch verda da suttametter la lescha al pievel.  

 

Il cussegl da vischnaunca approbescha la lescha davart la protecziun dalla populaziun 
cun 15 : 0 vuschs.  
  

Tractanda 3 Decisiun da sligiar si la Corporaziun schigentera solara da gliet  

 Cadi 

 

Dapi la primavera 2003 ei la schigentera solara da gliet Cadi a Zignau en funcziun e schigenta 

il gliet dallas sereneras da Sedrun, Mustér, Curaglia, Zavragia (Sumvitg/Trun) e Sorts (Breil).  

Ils davos onns cun adina dapli e pli ferma aurasut a Zignau e Lumneins ein era las immissiuns 

da friads pils vischins s’augmentadas considerablamein. Las reclamaziuns dils direct pertuccai 

ein vegnidas adina pli savens. Suenter ver schau elavurar persunas dil fatg pusseivladads co 

ins savess dar damogn allas immissiuns da friads ein ins vegni tier suandontas conclusiuns:  

Ina eliminaziun dils friads ei fetg custusa e caschuna cuosts per la dismessa dil gliet entras la 

CSSC ch’ein la finala massiv pli aults che tier la dismessa dil gliet ella TRAC a Cuera. Era 

savess ei ordavon buca vegnir garantiu che las immissiuns da friads savessan vegnir 

eliminadas cumpletamein. Sin fundament d’art. 46 dils statuts dalla Corporaziun schigentera 

solara da gliet Cadi propona la radunonza da delegai dils 16 da fevrer 2023 allas vischnauncas 

dalla corporaziun da dissolver la Corporaziun schigentera solara da gliet Cadi. La suprastonza 

communala sustegn la proposta da sligiar si la corporaziun schigentera solara da gliet. 

 

Il cussegl da vischnaunca decida en votaziun unanima da sligiar si la Corporaziun 
schigentera solara da gliet Cadi e da suttametter quella fatschenta alla radunonza 
communala (art. 33 alinea i constituziun communala). 
 

Tractanda 4 Concessiun d’in dretg da baghegiar al club da ballapei 

Trun/Rabius 

 

Igl onn 1935 ha la vischnaunca mess a disposiziun al club da ballapei in plaz per giugar 

ballapei. Tochen oz exista negin contract denter il CB Trun/Rabius e la vischnaunca. En 

connex cun ina pli gronda investiziun per illuminar il plaz da ballapei ei la vischnaunca vegnida 

dumandada d’erreger in dretg da baghegiar per reglar las relaziuns da proprietad.  

 



 

Il cussegl da vischnaunca autorisescha la suprastonza communala cun 15 : 0 vuschs 

da conceder il dretg da baghegiar al club da ballapei Trun/Rabius sin fundament digl 

artechel 41 alinea g dalla constituziun communala.   

 

Tractanda 5 Adattaziun digl artechel 4 dil reglament da schulda e castitgs dil 

corp da pumpiers 

 

La cumissiun da fiug e la suprastonza communala proponan d’amplificar igl artechel 4 dil 

reglament da schulda e castitgs dil corp da pumpiers Sumvitg-Trun sco suonda: 

- Indemnisaziun per purtar pager: frs. 200.- 

 
Il cussegl da vischnaunca approbescha la revisiun parziala dil reglament da schulda e 
castitgs dil corp da pumpiers Sumvitg-Trun cun 15 : 0 vuschs.    
 

Tractanda 6 Verificaziun dalla votaziun communala dils 27 da november 2022 

 

Cusseglier Claudio Thalmann declara che Andreas Küttel, Clemens Bundi ed el hagien sco 

commembers dalla cumissiun per verificaziun da votaziuns controllau ils resultats dalla 

votaziun communala dils 27 da november 2022 ed anflau tut en uorden. En num dalla 

cumissiun propona Claudio Thalmann da verificar ils resultats publicai. 

 

En votaziun unanima verifichescha il cussegl ils resultats publicai dalla votaziun 

communala dils 27-11-2022. 

 

 

Tractanda 7 Pusseivladad da tschentar damondas 

 

Dalla pusseivladad da tschentar damondas vegn fatg diever. 

 

Per il cussegl da vischnaunca 

  

La presidenta        La actuara    

Flurina Bundi Rita Wolf 


